
KONVENTA KOMBËTARE PËR INTEGRIMIN EUROPIAN

KAPITULLI 24 – DREJTËSI, LIRI, SIGURI
Promovimi i kërkimit shkencor dhe thellimi i kurrikulave universitare mbi 

pastrimin e parave dhe financimin e terrorizmit
23 qershor 2026, ora 10:00 – 11:30 

1. Të institucionalizohet bashkëpunimi ndërmjet institucioneve publike, universiteteve, sektorit 
privat dhe organizatave të shoqërisë civile, përmes krijimit të mekanizmave të përhershëm të 
koordinimit, kërkimit dhe shkëmbimit të ekspertizës. Një bashkëpunim i tillë do të mundësonte 
zhvillimin e politikave të bazuara në evidencë, rritjen e kapaciteteve profesionale dhe përfshirjen 
më aktive të akademisë në procesin e negociatave dhe zbatimin e acquis të BE-së.

2. Të promovohet kërkimi shkencor dhe zhvillimi i studimeve empirike mbi pastrimin e parave, 
konfiskimin e pasurive me origjinë kriminale dhe financimin e terrorizmit,  duke angazhuar 
universitetet,  studentët e cikleve master dhe doktoraturë,  si  dhe institucionet  përgjegjëse në 
projekte të përbashkëta kërkimore. Gjetjet e këtyre studimeve do të ndihmonin në hartimin e 
politikave më efektive parandaluese dhe në vlerësimin e ndikimit të masave ekzistuese.

3. Të rishikohen dhe pasurohen kurrikulat universitare, duke krijuar lëndë dhe programe të 
dedikuara për pastrimin e parave, financimin e terrorizmit dhe krimet financiare, me fokus të 
veçantë në sfidat që lidhen me teknologjitë e reja, kriptovalutat, asetet dixhitale dhe inteligjencën 
artificiale. Përgatitja e specialistëve në këto fusha është thelbësore për t'iu përgjigjur zhvillimeve 
të reja të kriminalitetit financiar.

4. Të zhvillohen programe të përbashkëta trajnimi dhe specializimi ndërmjet universiteteve dhe 
institucioneve përgjegjëse, si Agjencia e Inteligjencës Financiare, SPAK, BKH dhe Policia e Shtetit, 
duke  përfshirë  leksione  të  hapura,  praktika  profesionale,  kurse  afatshkurtra  dhe  projekte 
kërkimore. Kjo do të kontribuonte në forcimin e kapaciteteve institucionale dhe në krijimin e një 
kulture të vazhdueshme të shkëmbimit të njohurive.

5. Të promovohet një qasje ndërdisiplinore në studimin dhe trajtimin e pastrimit të parave dhe 
financimit  të  terrorizmit,  duke  kombinuar  ekspertizën  juridike,  ekonomike,  financiare, 
teknologjike dhe të sigurisë kibernetike. Kompleksiteti i formave moderne të krimit financiar 
kërkon profesionistë me formim të gjerë dhe aftësi për të analizuar fenomenin nga perspektiva të 

ndryshme.

6.  Të  rritet  vëmendja  ndaj  financimit  të  terrorizmit,  përmes  zhvillimit  të  studimeve  të 
specializuara, trajnimeve dhe bashkëpunimit ndërinstitucional, edhe pse Shqipëria konsiderohet 
një vend me nivel relativisht të ulët rreziku. Një qasje proaktive do të ndihmonte në identifikimin 
e hershëm të rreziqeve dhe në forcimin e mekanizmave të parandalimit.

7. Të krijohet një rrjet kombëtar ekspertësh në fushën e pastrimit të parave dhe financimit të  
terrorizmit, ku të përfshihen përfaqësues të institucioneve publike, universiteteve, sektorit privat 
dhe organizatave të shoqërisë civile. Ky rrjet do të mund të mbështeste hartimin e politikave 
publike, projektet europiane, konferencat shkencore, si dhe zhvillimin e literaturës dhe kërkimit 
shkencor në këtë fushë.

8.  Të  shfrytëzohen  më  gjerësisht  programet  dhe  fondet  e  Bashkimit  Europian  për  kërkim, 
inovacion  dhe  ngritje  kapacitetesh,  duke  nxitur  partneritete  ndërmjet  universiteteve, 
institucioneve publike dhe organizatave të shoqërisë civile. Financimi i projekteve kërkimore dhe 
programeve të  specializimit  do të  kontribuonte në zhvillimin e ekspertizës  vendase dhe në 
përgatitjen e  Shqipërisë për përmbushjen e  standardeve të  BE-së në fushën e luftës  kundër 
pastrimit të parave dhe financimit të terrorizmit.


